
Ceviz ayın (sentäbri) 7-dä Kongaz küüyün “GagauziyaLand” dinnenmä hem şennenmä parkında oldu “Gagauz 
Korafı – 2024” milli kultura festivali, neredä pay aldılar Gagauziyanın herbir küüyündän, Moldovanın Çimişli, 
Leova (Kolibabovka küüyü), Orhey, Taraklı rayonnarından hem Ukraynanın Bolgrad rayonun Kurçu küüyündän 
kultura zaametçileri hem kilimneri sevän insannar.

Ana SözüAna Sözü
Yaþa, benim Halkým!

ANA SÖZÜ 1988

TM

www.anasozu.com

№ 17-18 (852-853) 27 Ceviz ay (sentäbri) 2024 Paası - 8 ley 00 bani

4-cü sayfa

“Gagauz Korafı – 2024” milli kultura 
festivali  – halkın canıdır

Türkiye Respublikasından Moldo-
va Respublikası için 5-ci Ortaklık Plat-
forması ministerlik konferențiyasına 
katıldı Türkiye Respublikasının dışiş-
leri Bakan yardımcısı hem EB (Evro-

Komisiya açıkladı, ani ““Ortak Türk 
Alfaviti”n hazırlanmasında türk dille-

rin lingvistika özelliklerini titizliklän 
elä alındı hem bu alfavittä dillerin ayırı 

fonetika özellikleri ko-
yuldu”.

Açıklayalım, ani 
1991-ci yılda kurulan 
“Ortak Türk Alfaviti”n 
ilk proektında gagauz-
ların alfavitında olan 
hem gagauz dilin özel-
liini gözterän “Ää” 
bukvası alfavittä ayırı 
bir eri kapladıydı. Şin-
diki teklif edilän Or-
tak Türk Alfavitindä 
bu bukva azerbaycan 
dilindän alınan Әә 
bukvasınnan yanında 
tırnak arasında (Ää) 
olarak gösterili. Nicä o 
ortak yazıda kullanıla-
cek belli diil.

“Ortak Türk Alfaviti” ortaya kuyuldu
Ceviz ayın (sentäbri) 9-11 günnerindä Azerbaycanın başkasabasında 

Bakuda olan Türk Dünääsı Ortak Alfaviti Komisiyasının toplantısında 
açıklandı, ani 34 bukvadan oluşan “Ortak Türk Alfaviti” kurulmasında 
annaşıldı.

pa Birlii) Başkanı büükelçi Mehmet 
Kemal BOZAY, angısı bildirdi, ani 
Türkiyenin strategiyalı ortaa Moldo-
va için yardımnar ileri dooru da iler-
leyecek.

Moldova Respublikası için 5-ci Ortaklık
Platforması ministerlik konferențiyası

Ceviz ayın (sentäbri) 17-dä Kişinevda geçti Moldova Respublikası için 
5-ci Ortaklık Platforması ministerlik konferențiyası, neredä pay aldı 65 or-
tak-devletlerin ministrularından, ministrular yardımcılarından hem devlet 
sekretarlarından oluşan delegațiyaları, diplomatiya misiyaların hem başka 
halklararası kuruluşların temsilcileri.

Konstituțiya sudun
eski başı Dimitriy 
PULBERE biler ne 
söleer

Konstituțiya sudun eski başı Di-
mitriy PULBERE bir televideni-
ye kanalında açıkladı, ani sayêr ki, 
Maya SANDU tarafından başladılan 
konstituțiyalı referendumun uuru – 
zakon dışında olan normalara görä 
Konstituțiya diiştirmeklerin shemala-
rını sel biçiminä sokmaa. 3-cü sayfa

Romıniyanın Vrancea bölgesindä 
Ceviz ayın 16-da saat 17-40 dolayın-
da 126,8 km derinniindä olan er tep-
remesi Moldovayı da sarsılattı.

Romıniya seysmologların açıkla-
masına görä er tepremesinin sarsılat-
mak magnitudası 5,4 baldı.

Moldovayı sarsılattı

Beşalma muzeyindän
taa nekadar yalan 
çıkacek?

Beşalma küüyün Dimitri KARA-
ÇOBAN istoriya hem etnografiya 
muzeyindän durmamayca yalannar 
ortaya çıkarılêr. Onnarı doorutmaa 
bıktık artık. 6-cı sayfa



27 Ceviz ay 2024

27 Sentäbri 2024

“Bóris” adlı țıklon sade Moldova-
da yaklaşık 200 milion ley mal zararı 
getirdi. O zararların taa çoyu Leova 
(yaklaşık 90 milion ley), Kantemir 
(yaklaşık 40 milion ley) rayonnarında 
hem Kişinev munițipiyasında (yakla-
şık 40 milion ley) oldu. Burada en çok 
infrastruktura obyektlarına zarar geldi, 
ilişti insannarın evlerinä hem çorbacı-
lıklarına da. Zarar oldu Gagauziyada 
da. Sellär buudular evleri hem çiftçi-
lik tarlalarını, bozdular yolları hem 
aldılar tıynaklarlan köprüleri. Çıvgın 
lüzgerlär kopardılar evlerin örtülerini. 
Büük yaamurlar beterinä Moldovada 

Romıniyanın dousunda Ceviz ayın 
(sentäbri) 15-dä olan hem 7 kişinin 
canını alan, 20 000-dän zeedä insana 
dokunduu hem yaklaşık 7 000 evin 
zarar gördüü sel kıyametindän yara-
larını sarmak sebepinnän, tez olarak 
lääzımnı duyulan iyecek mallarından 
hem gigiena materiallarından oluşan 
800 yardım kutuları TİKA tarafından 
hazırlanarak, zor durumda kalan insan-
nara ulaştırıldı.

Galaț bölgesinin sovetinin istediinä 
görä hazırlanan yardımnar, 400 ayle-
nin zorunu karşılamak için, krizis olan 
bölgesinä yollandırıldı. 

Kutuların daatmasında, Türkiyenin 
Konstanța Başkonsulu Ozan ÇAKİR, 
TİKA Romıniya Koordinatoru Salih 
YÜRÇ hem Slobozia Conachi komu-
nasının primarı Emil DRAGOMİR yer 
aldılar.

Kaynak: tika.gov.tr

Romıniyada sel kıyametindän zarar görennerä 
Türkiye, TİKA yolunnan, yardım elini uzattı

Türk İşbirlii hem Koordinaţiya Agenstvosu Bakannıı (TİKA), Romıniya-
nın Galaț kasabasında hem dolaylarında yaşanan sel kıyametindän aylelär 
için iyecek mallarından hem gigiena materiallarından oluşan 800 yardım 
kutusunu zor durumda kalan insannara ulaştırdı.

13 küü şafksız kaldıydı hem R24-län 
R25 yolları kapandıydı.

Hepsi bu zararları ortadan kaldır-
maa deyni, devletin İİM Üstolan du-
rumnar Baş inspekțiyası tarafından 
204 kişi kaldırıldı hem 76 taanä tehni-
ka erlerä çıkarıldı.

Bu zararlara karşı koymaa deyni 
Moldovada hava durumunnan ilgili 
Üstolan komisiya kuruldu.

Moldova pravitelsrvosunun açık-
lamasına görä, zarar görän rayonnara 
hem munițipiyaya devlet tarafından 
yardım verilecek.

Ceviz ayın 15-16 için dä, gök gü-

Evropada hem Moldovada “Bóris” țıklonu can 
aldı hem üzlärcä milion evro mal zararı getirdi

Ceviz ayında (sentäbri) Evropada, hem Moldovada “Bóris” adlı țıklonun getirdii çıvgın lüzgerlär esmesinnän hem gök gürültülü bakırdan dökülän 
yaamurların erä döküdülmesinnän hem sel kıyametlerinnän üzlärcä milion evro zararlar getirildi. Bu zararların arasında can hem mal kayıpları da oldu.

rültülü büük yaamurlar hem çıvgın 
lüzgerlär sebepinä hem havanın denkli 
olmadıı üzerinä, bütün Moldovada Ce-

viz ayın (sentäbri) 15-dän saat 07:00-
tan Ceviz ayın (sentäbri) 16 saat 05:00 
beeri turuncu kod açıklandıydı.

2024 yılın Canavar ayın (oktäbri) 20-dä olacek Moldova Prezidentı seçimnerinä karşı

Canavar ayın (oktäbri) 20-dä Moldovada 
olaceklar Prezidentın seçimneri hem respublika 
referendumu, angısına, zakona görä, Ceviz ayın 
(sentäbri) 20-dä Prezidentlää hem respublika 
referendumuna seçim kompaniyası başladı.

Moldova Merkez Seçim Komisiyası Prezi-
dentlää bu kişileri kandidat tanıdı: 

1. Aleksandr STOYANOGLU, Moldova-
nın Soțialistlär politika partiyasından (“Partidul 
Socialiştilor din Republica Moldova”) kandidat 
gösterilän; 

2. Maya SANDU, “Çalışmak hem Birlik” 
(PAS) politika partiyasından kandidat gösterilän; 

3. Renato USATIY, “Bizim Partiya” (“Par-
tidul Nostru”) politika partiyasından kandidat 
gösterilän; 

4. Vasiliy TARLEV, “Moldovanın Gelecää 
için” (“Partidul pentru Viitorul Moldovei”) poli-
tika partiyasından kandidat gösterilän; 

5. İrina VLAH, vatandaşların toplantısı tara-

Merkez Seçim Komisiyası açıkladı, ani Moldova-
da olacek Prezidentın seçimneri hem referendum için 
2221 seçim bölümü açılacek. Onnarın arasında: 1957 
– Moldovada, 30 – tanınmadık Pridnestrovyeda, 234 – 
aşırıda (bu sayıda Rusiyada açılacek 5-şi dä).

fından kandidat gösterilän.
6. İon KİKU, “Moldovanın kalkınma 

hem konsolidațiya” (“Partidul Dezvoltării şi 
Consolidării Moldovei”) politika partiyasından 
kandidat gösterilän; 

7. Andrey NASTASE, vatandaşların toplantısı 
tarafından kandidat gösterilän; 

9. Oktavian ȚIKU, “Birliktä” Seçim Blokun-
dan (Blocul Electoral “ÎMPREUNĂ”) kandidat 
gösterilän; 

9. Viktoriya FURTUNA, vatandaşların top-
lantısı tarafından kandidat gösterilän; 

10. Tudor ULYANOVSKİY, vatandaşların 
toplantısı tarafından kandidat gösterilän;

11. Nataliya MORAR, vatandaşların toplantı-
sı tarafından kandidat gösterilän. 

Bu sıraya görä Moldova Merkez Seçim Komi-
siyası Canavar ayın (oktäbri) 20-dä olacek Prezi-
dent seçimneri için bületini hazırladı. Onun ölçü-
leri yaklaşık 32x14 sm olacek.

Prezidentlää seçim kompaniyası
Ceviz ayın 20-dän beeri başladı

Merkez Seçim Komisiyasının kararına görä 
Referendumda pay alaceklar:

1. Komunistlär partiyası, “YOK” opțiyasınnan;
2. “Dirilmäk” partiyası, “YOK” opțiyasınnan;
3. Esil ekologların partiyası, “DA” opțiyasın-

nan;
4. “Moldovaya saygı gösterän” akıntısı, “DA” 

opțiyasınnan;
5. Evropa için liberalların hem demokratların 

alyansı, “DA” opțiyasınnan;
6. “Birlik hem bolluk için Koolițya”, “DA” 

opțiyasınnan;
7. “Birliktä” seçim bloku, “DA” opțiyasınnan;
8. “Çalışmak hem Birlik” partiyası, “DA” opți-

yasınnan;
9. “Milli alternativa” akıntısı, “DA” opțiyasın-

nan;
10. “Evdä demokratiya” partiyası, “DA” opți-

yasınnan;

11. Romınnarın birleşmesi alyansı, “DA” opți-
yasınnan;

12. “Biz” politika partiyası, “DA” opțiyasınnan;
13. “Evdä” milli birleşmä partiyası, “DA” opți-

yasınnan;
14. Evropalı cümne-demokratiyalı partiyası, 

“DA” opțiyasınnan;
15. “Halkın istekleri” politika partiyası, “DA” 

opțiyasınnan.
Merkez Seçim Komisiyası bildirdi, ani bu 

listeyä girmeyän kuruluşlar referendum hakkında 
yok nicä hiç bir türlü agitațiya yapsınnar.

Canavar ayın (oktäbri) 20-dä Moldova pre-
zidentı seçimnerinnän bilä olan respublikadakı 
konstituțiyalı referendumunda seçimcilär lääzım 
olacek “DA” ya da “YOK” desinnär bir soruşa: 
“Moldova Respublikasının Evropa Birliinä katıl-
ması uurunda Konstituțiyada diişikliklerini pay 
tutêrsınız mı?” 

Referendumda sade 15 politika partiyası, 
akıntısı, bloku hem asoțiațiyası pay alacek

Moldovanın Merkez Seçim Komisiyasının kararına görä, respublikadakı konstituțiyalı refe-
rendumunda 15 politika partiyası, bloku hem asoțiațiyası pay alabilir. Bunnarın sade ikisi referen-
dumda Konstituțiyada Evropa Birliinä girmäklän ilgili diişikliklerä karşı.

“Referendum olarsa – bu Konstituțiya için 
kuşkuluktur, – açıkladı Dimitriy PULBERE, 
– Çünkü referendumu başladannar, Evro-
pa Birliinä azalıklan spekuläțiya yaparak,  
annatmêêrlar seçimcilerä onun özünü”.

Dimitriy PULBERE urguladı, ani 
“Konstituțiyayı hazırlanêrlar diiştirmää diil 
konstituțiyalı zakonnarlan, angılarına dey-
ni lääzım 67 deputatın oyu, ama 51 oylan. 
Ne getirecek ona, ani PAS frakțiyasının 51 
deputatın kayıllıınnan Temel zakonun payı 
olaceklar Evropa Birliin normaları, angıları 
için Moldovanın vatandaşları hiç bir kerä oy 

vermedilär hem onnarın maanalarından hiç 
habeleri da yok”.

Canabisi sayêr, ani hepsi bu oyunnarın 
sonucu olacek “Konstituțiyanın 2-ci statyası-
nın, angısına görä “milli suverenitet halkın-
dır” ortadan kaldırılması”.

Konstituțiya sudun eski başı Dimitriy 
PULBERE ekledi, ani Romıniya konstituțiya 
sudun azalarınnan baalarda bulunêr, da 
onnar ses birliinnän Moldovayı Evropa 
integrațiyasından vazgeçmesinä çaarêrlar, 
çünkü onun derin harçları EB fondlarına 
açıklık faydalarını aşêr, bildirer noi.md.

Konstituțiya sudun eski başı Dimitriy PULBERE biler ne söleer
Pay alıp “N4” televideniye kanalın “Puterea a Ratra” (“Dördüncü Kuvet”) progra-

masında Konstituțiya sudun eski başı Dimitriy PULBERE açıkladı, ani sayêr ki, Maya 
SANDU tarafından başladılan konstituțiyalı referendumun uuru – zakon dışında olan 
normalara görä Konstituțiya diiştirmeklerin shemalarını sel biçiminä sokmaa.

“Gagauz Korafı – 2024” milli kul-
tura festivalin programasına görä ora-
da gagauz hem başka milletlerin kilim-
nerin sergileri düzennendi, evelki çiiz 
sandıkların hem bürüncük peşkirlerin 
sergisi yapıldı, halk ustaların hem el 
zanaatçıların mallarının hem el do-
kuma kilimnerin alış-veriş çarşısı ku-
ruldu, gagauz gelinnerinin hem halk 
giyimnerinin gösterisi yapıldı, aşçılık 

hem milli imeklerin kufnesi yapıldı, 
uşaklarıa deyni şennenmäk meydanna-
rı açıldı.

“Gagauz Korafı – 2024” milli kul-
tura festivalin ofițial açılış sırasının 
önündä Gagauziyanın Semön PO-
METKO adına “Düz Ava” örnekli 
türkü hem oyun halk ansamblisi gözäl 
oyunnarınnan selämnadı insannarı.

Sora sțenadan, açılış nasaatını 

(bütünnä gagauzça!) yaptılar Gagau-
ziyanın Başkankası Evgeniya GUȚUL 
hem Gagauziya Halk Topluşun Başı 
Dimitriy KONSTANTİNOV. Açılış 
nasaatlarınnan insannarın önündä pey-
dalandılar Komrat hem Kaul episkopu 
ANATOLİY, Moldova Parlamentının 
deputatları Marina TAUBER hem Va-
siliy BOLÄ, h. t. b.

Bunun ardına da, Lidiya İvanovna 
TODİEVA önderciliindä olan, Çadır 
kasabasının Uşak yaratmak Merkezin 
“L” adlı Modalar Teatrusunun kıvrak 
kızları eni kolekțiya kostümnarın de-
filesini yaptılar. Defiledä pek donaklı 
bir fistannan pay aldı Gagauziyanın 
Başkankası da.

Ofițial açılıştan sora üüsek 
musaafirlär “GagauziyaLand” din-
nenmä hem şennenmä parkın mey-
dannarında kurulan kilim sergilerini 
dolaştılar.

Festival büük bür konțertlän başa-
rıldı, angısında pay aldılar Gagauzi-
yadan oyun hem türkü ansamblileri, 
uşak halk oyunnnarı kolektivları hem 
artistlär, türkücülär.

Lääzım urgulamaa, ani “Gagauz 
Korafı – 2024” milli kultura festivali 
halizdän oldu halkın canı hem onun 
bölä gözäl hazırlanmasında hem do-
naklanmasında Gagauziya kultura 
Upravleniyasının büük izmetleri hem 
zaametleri oldu.

“Gagauz Korafı – 2024” milli kultura festivali  – halkın canıdır
Ceviz ayın (sentäbri) 7-dä Kongaz küüyün “GagauziyaLand” dinnenmä hem şennenmä parkında oldu “Gagauz Korafı – 2024” milli kultura festivali, 

neredä pay aldılar Gagauziyanın herbir küüyündän, Moldovanın Çimişli, Leova (Kolibabovka küüyü), Orhey, Taraklı rayonnarından hem Ukraynanın 
Bolgrad rayonun Kurçu küüyündän kultura zaametçileri hem kilimneri sevän insannar.

Bu meraklı kiyatlan tanışmaa dey-
ni, o günü Komrat Kultura Evinä 
geldilär uşak başçalarından hem şkola-
lardan uşaklar kendi terbiedicilerinnän 
hem üüredicilerinnän, Gagauziya kul-
tura hem Gagauziya üüredicilik Up-
ravleniyaların başları hem zaametçile-
ri, filologlar hem yazıcılar, resimcilär, 
bibliotekacılar, incäzanaat hem kultura 
insannarı.

Kiyatlan tanışmanın ofițial bölü-
mü başlamayınca, zalda maasuz ku-
rulan masacıklarda uşaklar artık büük 
havezlän siiredärdilär hem boyardılar 
kiyattan resimneri.

“Mamucuumnan kol-kola” 
uşaklar için peet-boyama kiyadın 
prezentațiyası başladı ondan, ani Ça-
dır kasabasının Dionis TANASOGLU 
adına gagauz milli teatrusu gösterdi 
uşaklara “Onadan saymaa bilän keçi-
cik” masalını.

Prezentațiyanın başlangıcında söz 
verildi Gagauziya kultura Upravleni-
yasının başına Marina SEMENOVA-
ya, angısı annattı Gagauziyada aslıya 
çıkarılan kultura, bilim hem üüredi-
cilik uurunda kiyat basmak proektları 
için. Canabisi urguladı, ani “bunnar 

yapılêr “Gagauz dilinin kullanmak sfe-
rasının genişledilmesi için” Zakonun 
ömürä geçirilmesi çerçevesindä hem 
hepsi o tiparlanan kiyatların bir uuru 
var – ana dilimizi korumaa, ilerletmää 
hem zenginneştirmää. Neyi da onnar 
yapêrlar”.

Marina SEMENOVA açıkladı nicä 
fikir geldi “Mamucuumnan kol-kola” 
uşaklar için peet-boyama kiyadını üzä 
çıkarmaa hem şükür etti kiyadın avto-
runa hem onu hazırlayannara bu bere-
ketli çalışmaları için. 

Prezentațiyada nasaat edän Gaga-
uziya üüredicilik Upravleniyanın başı 
Natalya KRİSTEVA, şükür ederäk bu 
kiyadı hazırlayannara hem tiparlayan-
nara, urguladı, ani ““Mamucuumnan 
kol-kola” kiyadı vakıdında çıktı, çünkü 
bu gibi kiyatlara büük kıtlık var hem 
bu türlü kiyatlar pek lääzım, zerä şko-

laların başlangıç 
klaslarında hem 
uşak başçaların-
da üüredicilär 
hem terbiedicilär 
büük zorluk 
çekerlär gagauz 
dilindä urokları 
bu uurda hazırla-
makta”.

K o m r a t 
Kultura Evinä 
gelän insannarın 
önündä söz tuttu 
kiyadın resimcisi 

Mihail ARABACI, angısı annattı ki-
yadın üzerindä resimneri hazırlamak 
çalışmalar için.

Kendi sözündä Komrat 9-cu uşak 
başçanın gagauz dilindä üürediciyka-
terbiediciykası Lüdmila BARLADÄN 
urguladı, ani bu kiyat hem uygun, hem 
lääzımnı hem da metodika kiyadı ola-
rak kulanabilinir.

Komrat Gavril GAYDARCI adına 
teoretik lițeyin romın dilindä hem litera-
turasında üürediciykası Kristina KAM-
BUR, gözäl romınca lafederäk, şükür 
etti kiyadın avtoruna hem yaratmaları 
gagauz dilindän romın dilinä çevirän 
poeta Titus ŞTİRBUya bölä kıvrak, 
uşak aklına kolay yatan peetlär için hem 
umut etti, ani ileri dooru da gagauzça 
hem romınca kiyatlar Gagauziya uşak-
larına deyni dünneyä taa geleceklär.

Prezentațiyanın sedefi oldu o, açan 
sțenaya çıktılar kiyadın haliz okuycu-
ları hem gelecektä mutlak resimcileri – 

Komrat “Süütçääz” uşak başçasından 
uşaklar Aleksandr GAYDARCI, Vika 
PATRAMAN, Nastä PATRAMAN, 
Polina BARBOVA, Eva KONSTAN-
TİNOVA (terbiedicileri – Eva PO-
POVA hem Aleksandra GAYDARCI) 
hem Komrat Dimitriy KARAÇOBAN 
adına teoretik lițeyindän üürencilär 
Mihail GARGALIK, İvan TODOROV, 
Yuliya KENDİGELÄN, Miroslava 
KARADJOVA, Yaroslav SAKALI, 
Tamara ÇEBAN, Natalya ARABACI 
(üüredici – Tatyana Stepanovna KİR-
YAKOVA), angıları büük duyguylan 
hem meraklan iki dildä, hem gagauzça 
hem da romınca, annatılar “Mamucu-
umnan kol-kola” kiyatçıından peetleri. 
Ne iş için kiyadın avtoru baașladı on-
nara hepsinä taazä kiyatçıı.

Prezentațiyanın sonunda kiyadın 
avtoru akademik, yazıcı, poet, folklor-
cu, dramaturg Todur ZANET, annatı 
kiyadın hazırlanması hem düzenneme-
si için hem, başta  Gagauziya kultura 
Upravleniyasının başı Marina SEME-
NOVA olarak, şükür etti hepsi insan-
nara kim karar aldı bu kiyatçıı çıkar-
maa hem hepsinä onnara, kim saymadı 
zaametini da ölä gözäl prezentațiyayı 
hazırlanmasında pay aldılar.

Hepsinä, kim bu gözäl yortuda pay 
aldı, baaşlandı birär kiyatçık ta.

“Mamucuumnan kol-kola” („Cu 
măicuţa de mânuţă”) uşaklar için pe-
et-boyama kiyadın prezentațiyasından 
sora, taa suumayan zalda, Gagauziya 
Radio hem Televideniyeylan (GRT) 
cümne Kompaniyasının zaametçile-
ri Polina BARBOVA (götürücü) hem 
Sergey GERGİEV (operator) kiyadın 
avtorunnan “Gagauziya gün-gündän” 
programasını hazırladılar.

“Mamucuumnan kol-kola” kiyadın prezentațiyası
Ceviz ayın (sentäbri) 18-dä, Gagauziya kultura hem Gagauziya üüredicilik Upravleniyaların zaametinnän, 

Komrat Kultura Evindä oldu dev gibi büük bir prezentațiya gagauz literatura istoriyasında seftä çıkan gagauzça 
“Mamucuumnan kol-kola” hem romınca „Cu măicuţa de mânuţă” uşaklar için peet-boyama kiyadına. Poet Todur 
ZANETin gözäl, kırnak hem tertipli hazırlanan hem dä düzennenän “Mamucuumnan kol-kola” uşaklar için peet-
boyama kiyadı – bu bir kiyadın içindä iki kiyat olan hem valet kalubuna erleştirän bir yaratma, angısını romın 
dilinä çevirdi moldovan poetı Titus ŞTİRBU hem gözäl resimnedi gagauz resimcisi Mihail ARABACI.

Ceviz ayın (sentäbri) 18-dä Beşalma 
küüyün Dimitri KARAÇOBAN istori-
ya hem etnografiya muzeyin Facebook 
sayfasında (rus dilindä!) bölä bir yazı 
çıktı «16 сентября 1966 г. в с. Бе-
шалма разрезали ленточку, откры-
ли двери первого гагаузского музея, 
основанного Дмитрием Кара Чоба-
ном. 17 сентября 2024 года музей 
им. Д. Кара Чобана отметил своё 
58-летие». Yazdı bu yazıyı Lüdmila 
KARAÇOBAN. Saytta Canabisi ken-
disini “Administrator” olarak gösterer. 
Demeli – muzeyin administratoru. Ama 
bu muzeyin administratoru – Lüdmila 
MARİN. Buyurun sizä ilk yalanı! 

Kalan yalannar da te: 
1. Bu yazıda «16 сентября 1966 г. 

в с. Бешалма разрезали ленточку, 
открыли двери первого гагаузского 
музея, основанного Дмитрием Кара 
Чобаном» yazılı, ani 1966-cı yılda Ce-
viz ayın 16-da Beşalmada muzeyim açı-
lış şiridini kesmişlär. Nicä bu var nicä 
olsun, açan ozaman Beşalma muzeyi 
gibi bişeyi yoktu, çünkü sade 1969-cu 
yılda Moldavskaya SSRın kultura mi-
nisterliin Küçük ayın (fevral) 14-dän № 
82 emirinä görä, Beşalmada Komrat 
iştoriya hem tarafı aarştırma muzeyin 
filialı kuruldu. Hem 2024-cü yıl Baba 
Marta ayın 22-dä Baş küüyündä Ga-
gauziyanın Komrat Regional iştoriya 
hem tarafı aarştırma muzeyin kurul-
masının 55-ci yılını kutlarkana, bunu 
tanıdı hepsicii hem Beşalma muzeyin 
kurulma günü için yannış yazan istoriya 
bilgilerindä doktor Diana NİKOGLU 
da (bak: “REPLİKA: Yalannar duuma-
sın deyni, teknik yannışlıkları doorut-
maa lääzım!”,“Ana Sözü” No. 07-08, 
27.04. 2024, c. 6).

Peydalanêr soruş: Beşalma muze-
yin kurucusu Dimitriy KARAÇO-

BAN mı, Moldavskaya SSRın kultu-
ra ministerlii mi?

2. Bu punkta Beşalma muzeyin di-
rektorlarından çıkan 4 yalan var. Bu 
yazıda «16 сентября 1966 г. в с. Бе-
шалма разрезали ленточку, откры-
ли двери первого гагаузского му-
зея, основанного Дмитрием Кара 
Чобаном» yazılı, ani Dimitriy Kara 
Çoban kurmuşmuş ilk gaguz muzeyi-
ni. Ama bu yalan! Çünkü ilk gagauz 
muzeyini Kongaz küyündä kurdu ga-
gauz yazıcısı Nikolay BABOGLU da, 
açan o muzeyi kapadılar, oradan eks-
ponatların temelindä kuruldu Komrat 
muzeyin Beşalmadakı filialı.

Bunu neredän 
bilerim. Kongaz 
muzeyindä vardı bir 
kara taş, 1905-ci yıl-
da yaponiya cengindä 
ölän saldatlar için 
(bak fotoyu). Açan 

90-cı yıllarda Moldovad başladılar ya-
lan yazmaa, ani eski rusta gagauzları 
armataya almazmışlar, başladım o taşı 
aaramaa. Ozaman Nikolay BABOG-
LU söledi bana, ani o taşı, Kongaz 
muzeyinndän, başka eksponatlarlan 
bilä, Beşalmaya almışlar. Gittim Be-
şalmaya. Ozamankı Beşalma muzeyin 
direktoru Mina KÖSÄ dedi, ani o taş 
onnarda yokmuş. Zamanında bunu sor-
duydum muzeyin taa bir direktoruna 
Atanas KARAÇOBANa, o da dedi ani 
ölä taş onnarda yok. 

Geçti yıllar da, bir günü bu muzeyä 
geldiimdä, bu soruşu Başalma mu-
zeyin şindiki direktoruna, nicä o 
kendisinä deer – administratoruna, 
Lüdmila MARİNä sordum. Canabisi 
da dedi: “Bölä bişey bizdä yok!” Geç-
tik kendisinnän, muzeyin dip zalına. O 
zalın çıkış kapusu açıktı hem kapu aşı-
rı bir lampoçka yanardı. Bän naşeysä 
istedim patredä çıkarmaa, o lampoçka 
da kösteklärdi. Ansızdan kapadım ka-
puyu. Kapu ardından, orada saklı hem 
duvara dayalı, aaradıım taş gözlerimin 
önümä çıktı! Nayın sizä yalannarı!

3. Bu yazıda «17 сентября 2024 
года музей им. Д. Кара Чобана от-
метил своё 58-летие», yazılı, ani Be-
şalma muzeyin 58-ci yılını kutlamışlar. 
Nicä var nicä kutlamaa onu, ne yoktu! 
Beşalma muzeyin gibi bişey 1966-cı 
yılda yoktu. Sade Komrat muzeyin 
Beşalma filialı vardı. O kendibaşına 
muzey oldu 1972-ci yılda. Beşalma 
muzeyin 1972-ci yılda kurulması için 
kendisi Dimitriy KARAÇOBAN 
1972-ci yılın Orak ayın 27-dä bölä 
yazêr: “Недавно в Бешалме был 
создан эсторико-этнографичекий 
музей… Создание музея совпадает 
со знаменательной датой – с 50-ле-
тием образования СССР” (газета 
«Ленинское слово», 27.07.1972 г.). 
Aklınıza getirelim, ani SSRB kuruldu 
1922-ci yılda. Ufak esap göster: 1922 – 
1972 = 50! Nicä görersiniz şindi Beşal-
ma küüyün muzeyi sade 52 yaşında. 

Bilerim, bu yazılarıma cuvap ola-
cek ölä: “muzey eksponatları Beşalma-
da bir odada 1966 yılından beeri top-
lanardılar. Onun için bu yıl muzeyin 
kuruşlması sayılêr”.

Ozaman herbir küüyün muzeylerin 
kurulmasını lääzım saymaa o gündän, 
açan kimsä eksponatları toplamaa baş-
lamış. Deyecez, bän bir muzey açar-
sam, onun kuruluş gününü 1962-dän 
saymam lääzım, çünkü ozamannardan 
beeri elimä geçti I-ci dünnää cengindän 
kalan bir süngü hem birkaç eski çanak-
çölmek. Gülüntü diil mi?

Ama aslısına geçelim Beşalma kü-
üyün Dimitri KARAÇOBAN istoriya 
hem etnografiya muzeyindän durma-
mayca çıkan yalannarın sebepi bir: ga-
gauz kulturasının muzeycilik göbää 
– Beşalmadır, gagauz kulturasında ne 
yapılmış muzeyin administratorunun 
bobasından çekiler. Kalanı boş er!

Bitkidä konuylan ilgili bir fıkra:
“Toplanêrlar türlü memleketän 

bigicilär da çekederlär üünmää kim 

Beşalma muzeyindän taa nekadar yalan çıkacek?

neyi ilk çıkardı hem dünneyä baaşladı. 
Amerikalı deer: “Bizim Tomas 

Edison lampoçkayı yaptı!” Rus, ayaa 
kalkıp, deer: “Bu yalan! Lampoçkayı 
bizim Pavel Yabloçkov yaptı!” Hepsi 
şamarlarını düüyer.

Angliyalı deer: “Bizim George 
Stephenson paravozu yaptı!” Rus, 
ayaa kalkıp, deer: “Bu yalan! Paravozu 
bizim Çerepdnov kardaşları yaptılar!” 
Hepsi şamarlarını düüyer.

Kalkêr İtalyalı da deer: “Bizim 
Guglielmo Marconi radioyu çıkardı!” 
Rus, ayaa kalkıp, deer: “Afedin, ama 
bu da yalan! Radioyu bizim Alek-
sandr Popov çıkardı! Hem taa ileri 
dartışmaları başarmaa deyni, istee-
rim sölemää, ani taa 1550-ci yılda 
bizim țar Korkunç İvan, boyarlara 
yazdıı kiyadında, deer:  “Sizin içinizi 
görerim!” Bunu nemțelerä söleerim, 
demesinnär deyni onnar rengeni çı-
kardı” Hepsi, ayaa kalkıp, rusa palma 
düüyerlär. Yalancıya ovațiya!!!

Todur ZANET

Beşalma küüyün Dimitri KARAÇOBAN istoriya hem etnografiya 
muzeyindän durmamayca yalannar ortaya çıkarılêr. Onnarı doorutmaa 
bıktık artık. Te geçennerdä bu muzeyin kurulmasınnan ilgili taa bir yalan 
tekrar ortaya atıldı.

Parijda Harman ayın 28-dän Ceviz ayın 
8-dän geçän XVII-ci Yaz Paralimpiada oyun-
narında pay alan Moldova paralimpiadacıla-
rı Ceviz ayın 10-da evä döndülär.

XVII-ci Yaz Paralimpiada oyunnarında 5 
kişidän oluşan Moldova paralimpiadacıların 
komandası 2 medali kazandı, ikisi da para dzü-
do yarışmalarında: İon BASOK (+90 kg) – gü-
müş, Oleg KREȚUL – bronza.

Kişinev aeroportunda paralimpiadacıları 
çiçeklän hem palma düümesinnän karşladılar 
kolegaları, taraftarları, yakınnarı, dostları, hem 
da Moldova prezidentı Maya SANDUylan Mol-
dovanın üüredicilik hem aaraştırma ministrusu 
Dan PERCIUN (Dan Perçun).

Paralimpiadacıların Olimpiadaya gidişinin 
bütün harçlarını üstünä aldı Moldovanın üüre-
dicilik hem aaraştırma ministrlii.

Patretlär: Facebook/Maia Sandu

Paraolimpiadacılar medalilärlän evä döndülär

Gagauziyanın kultura Upravleniyası bildirdi, ani 
2024-cü yılda ikincisi yapılan gagauz dilindä “ENİ TÜR-
KÜ” Regional yarışmasına yol veriler. Yarışmada pay al-
maa isteyennär danışmalarını lääzım Kasım ayın 25-dän 
gagauzcultura@gmail.com adresinä yollasınnar: 

Yarışma bu yıl da 3 nominațiyada yapılêr:
1. En islää muzıka hem aranjirovka;
2. En islää peet;
3. En islää türkücü.
Yarışma için taa derindän bu telefonda 0298 2-49-35.

Gagauz dilindä II-ci “ENİ TÜRKÜ” 
Regional yarışması açıldı

Avrasya Yazarlar Birlii Dernää 
(AYB) Genel Başkanı Dr. Yakup 
ÖMEROĞLU raametli olma-
sı üzerinä, AYB Önetim Soveti 
25.08.2024 günü şunu kararladı:

1. Raametli kururcu Genel Başka-
nımız Sayın Dr. Yakup ÖMEROĞ-
LUnun aydın anmasını yaşadarak 
hem onun 18 yıl ömürünü verän Türk 
dünnäsında paalı çalışmalarını eni 
dönemdä dä sürdürülmesinä;

2. Avrasya Yazarlar Birlii Önetim 
Soveti Başkannıı serviçinä eni dönemdä 
Önetim Sovetimiz paalı azalarımızdan 
Ufuk TUZMANın oy birliinnän Genel 
Başkan olarak seçilmesinä;

3. Oy birliinnän alındı karar vermää 
Avrasya Yazarlar Birlii Önetim Soveti 
Başkanına Ufuk TUZMAN hepsi ku-
vetleri, AYB hem onun kanadı altında 

bulunan hepsi kuruluşların işletmesini 
hem ilerletmesi için.

Avrasya Yazarlar Birlii Dernää 
(AYB) Önetim Soveti:

1. Yakup ÖMEROĞLU – Onurlu 
Başkan;

2. Ufuk TUZMAN – Genel Başkan;
3. Osman ÇEVIKSOY – Başkan 

yardımcısı;
4. Mustafa KURT – Başkan yar-

dımcısı;
5. Ataman KALEBOZAN – Genel 

Sekretar;
6. Fatih ÖZER – buhgalter;
7. Cemile Kınacı BARAN – Bilim 

sovetin azası;
8. Hüseyin YILDIZ – Bilim sovetin 

azası;
9. Nurhan BUHAN – haliz aza;
10. Murat ÇOBAN – haliz aza.

Avrasya Yazarlar Birlii Dernää (AYB)
Önetim Soveti 25.08.2024 gündän kararı

Ceviz ayın 8-dä (kato-
liklerin Küçük Panayıya 
yortusu) şveyțariyalı Eşillär 
partiyasından politikacıykası 
Sanija AMETİ üündü soțial 
aalarda, ani kurşuna urdu Pa-
nayıyayı hem küçücük İisu-
su, bildirer Catholic Arena. 

Hep bu aalarda Sanija 
AMETİ erleştirdi iki patret. 
Birindä – kendisinin elindä 
“Abschalten” (nemțeycä “kapat-
mak” ya da “sündürmäk”) pistoletı, 
ikincisindä – nışan olarak kullanılan 
resim katalogundan alınan ayozlu Pa-
nayıya evladı İisus Hristozlan.

Taa sora Sanija AMETİ sildi bu 
patretleri hem yazısını soțial aalardan 
da başka yazıylan danıştı insannara, 
yakışarsaydı, onu prost etsinnär.

Foto: Catholic Arena

Evropada artık ikonaları kurşuna urêrlar
XXXIII-cü Yaz Olimpiada oyunnarında şeytannar düünündän sora, 

Şveyțariyada Panayıya hem küçücük İisus Hristoz ikonasını kurşuna urdular.

Ceviz ayın 
(sentäbri) 14-dä 
Moldovanın Ta-
raklı kasabasın-
da oldu XXIII-
cü “Çeşitliktän 
b i r l e ş m ä k ” 
“Etno Fest” Et-
nokultura fes-
tivali, neredä 
kendi adetlerini 
hem sıralarını 
gösterdilär Mol-
dovanın üülen ta-
rafında yaşayan 
bulgar, gagauz, 
ukrayin, moldo-
van hem başka milletlerin temsilci-
leri.

“Çeşitliktän birleşmäk” Etnokultu-
ra festivali programasında vardı adetä 
görä kurulan aullar, kilim hem el işle-
rin çarşısı, milli kufnelär hem konțert.

Gagauziya kultura Upravleniyası-

Taraklıda XXIII-cü “Çeşitliktän birleşmäk” 
Etnokultura festivali oldu

nın zaametinnän burada kuruldu ga-
gauzların da aulu, neredä sergilendi 
gagauz milli işleri hem tertipleri, hem 
dä aulun musaafirlerini karşladı Aydar 
küüyündän “Çancaaz” uşak folklor ko-
lektivı hem ikramnadılar onnarı gaga-
uz katıklarınnan.

Uşaklar için “Kuancık” kiyadı çıktı

“Kuancık” kiyadı tiparlandı Gaga-
uziyanın “Gagauz dilinin kullanmak 
sferasının genişledilmesi için” Zako-
nun ömürä geçirilmesi çerçevesindä.

Prezentațiyada nasaat ettilär Gaga-
İi neet protokoluna görä, Moldovanın en büük Kişinev Devlet Universitetında 

Cezeri Lab proektı yapılacek.

Kişinev Devlet Universitetına
TİKAdan Cezeri Lab proektı

Türk İşbirlii hem Koordinaţiya Agenstvosu (TİKA) Kişinev ofisin koor-
dinatoru Tarık METE hem Kişinev Devlet Universitetı rektoru İgor ŞAROV 
bir ii neet protokolu imzaladılar.

Ceviz ayın (sentäbri) 9-da Gagauziyanın Regional resim Galereyasında 
oldu prezentațiya uşaklar için “Kuancık” kiyadına, angısında pay aldılar 
Gagauziyanın bibliotekacıları hem kultura insannarı. 

uziya kultura Upravleniyası başın yar-
dımcısı Aleksey KARATREZİ, kiyadın 
avtoru Galina DANACI, Canabisinin 
kolegaları hem uşaklar peet okudular 
hem dä kultura programasını gösterdilär. 

Todur Zanet adına teoretik lițeyin eni kurulan Lițey Duması hem üürenci 
komitetların temsilcileri, dostluk çerçevesindä lițeyin administrațiyasınnan 
buluşup, kendi akrtiv işinä başladı.

Lițey Dumasının hem üürenci komitetların öndercilik prințipı oldu “Başkaları 
şennenirkenä – biz işimizä bakêrız!” prințipı.

Kendilerinä “Liderlik – başarının anaktarıdır!” devizinı alıp, Lițey Dumasının 
hem üürenci komitetların artık ilk “Herbir iş yaradıcılıklan, başka türlü – neyä?” 
sıralarını hazırlamaa başladılar.

Todur Zanet adına teoretik lițeyin Duması hem üürenci komitetları – Başarıla-
ra hem sonuçlara dooru ilerlärin!

Başkaları şennenirkenä –
biz işimizä bakêrız!

Çempionata ka-
tılan Çadırdan, Kişi-
nevdan, Straşenidän, 
Valkaneştän, Yalo-
vendän 130-dan 
zeedä taekwondocu 
hem Taraklıdan 27 
sportsmen, 20-dän 
80-dä kg kadar 52 
kategoriya aralıın-
da en isleelerini 
gösterdilär. Bu ka-
tegoriyaların 30-zu 
– sparing, 22-si dä 
– tuli (formal komp-
leksı). Gagauziyanın 
Kiriyet küüyündän 
“OGUZ-KWON” 
taekvando klubun 15 kişilik komanda-
sı (trenerları – Mihail JELEZOGLU) 
bu çempionatta 4 – I-ci (altın medali), 
12 – II-ci (gümüş medali) hem 4 – III-

cü (bronza medali) er kazandılar.
Şindi “OGUZ-KWON” taekvando 

klubu Canavar ayında Kaul kasabasın-
da olacek yarışmalara hazırlanêr.

“OGUZ-KWON” klubunda 20 medali
Ceviz ayın (sentäbri) 21-dä Taraklı kasabasında geçti taekwondo 

düüşündä Moldovanın III-cü çempionatı, angısında pay aldı 7 klubtan 150-
dän zeedä taekwondocu.


